
ABSTRAK 

 
 
 
 

Isu peningkatan jumlah graduan menganggur serta masalah ketidaksepadanan 

kemahiran dengan pekerjaan yang diceburi merupakan kebimbangan utama bagi 

pelbagai pihak terutamanya graduan, ibubapa, pensyarah dan penggubal kurikulum.  

Justeru itu, kajian ini dijalankan bertujuan untuk menentukan kesepadanan di antara 

bidang pengajian yang diikuti dengan pekerjaan yang diceburi sekaligus menentukan 

elemen-elemen kemahiran teknikal dan kemahiran employabiliti yang penting 

dikuasai dalam kalangan graduan di bidang pengajian kejuruteraan elektrik di Kolej 

Komuniti.  Kajian ini menggunakan teknik Delphi yang Diubahsuai dan melibatkan 

seramai tujuh orang pakar serta kajian tinjauan yang melibatkan seramai 103 majikan 

di industri elektrik dan elektronik, 162 graduan dan 197 pensyarah di Kolej 

Komuniti. Hasil kajian menunjukkan bahawa majoriti graduan bidang pengajian 

elektrik bekerja dalam bidang yang sepadan dengan bidang pengajian yang diikuti di 

Kolej Komuniti.  Namun begitu, terdapat juga graduan yang bekerja dalam bidang 

yang tidak sepadan dengan bidang pengajian yang diikuti di Kolej Komuniti.  Selain 

itu, terdapat lima elemen kemahiran teknikal yang utama dan penting untuk dikuasai 

oleh graduan iaitu kemahiran asas, merekabentuk, pemasangan, pengujian dan 

penyelenggaraan. Sementara itu, bagi kemahiran employabiliti terdapat lapan elemen 

kemahiran employabiliti yang utama dan penting dikuasai oleh graduan iaitu 

kemahiran komunikasi, berfikir secara kreatif dan kritis, pengurusan maklumat, 

berpasukan dan bekerjasama, pengurusan diri, etika dan moral profesional, 

kepimpinan dan keusahawanan. Dapatan kajian mencadangkan bahawa 

penambahbaikan kurikulum yang melibatkan pihak industri serta komitmen 

pengajaran dan pembelajaran yang efektif dari pensyarah amat penting dalam 

mengatasi masalah jurang kemahiran yang merangkumi penguasaan kemahiran 

teknikal dan kemahiran employabiliti dalam kalangan graduan Kolej Komuniti. 

 

 



 

 

ABSTRACT 

 
 
 
 
 The increase in unemployment issue among graduates mismatch between 

skills and job are the main concerns of various people including the graduates 

themselves, parents, lecturers and curriculum developer.  Therefore, this research is 

conducted to determine the matching between the fields of study with the current job 

and at the same time to determine the technical and employability skills which are 

important to be mastered among the graduates of Electrical Engineering in College 

Community.  This research used the Modified Delphi Technique which involved 

seven experts and a survey on 103 employers in the electric and electronic industry, 

162 graduates and 197 lecturers from Community College.  Findings of the study 

reveal that the majority of electrical engineering graduates work in the field that 

match to their field of study.  However, there are also graduates working in the field 

that does not match with their study field at the Community College.  In addition, the 

findings also show that there are five main and important elements of technical skills 

that need to be mastered by graduates, which are basic skills, designing, installation, 

testing, and maintenance skills.  As for employability skills, there are eight main and 

important elements of employability skills that need to be mastered by graduates, 

which are the skills of communication, creative and critical thinking, information 

management, teamwork and cooperation, self-management, professional ethics and 

morality, leadership and entrepreneurship.  The findings suggest that improving the 

curriculum by including information from the industry as well as providing effective 

and committed teaching and learning activities by the lecturers are crucial in order to 

address the lack of technical and employability skills issue among graduates of 

Community College. 

BAB 1 

 
 
 
 

PENDAHULUAN 

 
 
 
 
1.1 Pengenalan 

 
 
Pembangunan modal insan merupakan suatu pelaburan terpenting serta 

menjadi teras kepada inovasi dan ekonomi berpendapatan tinggi yang produktif.  

Kelayakan pendidikan yang tinggi bagi menyokong pembangunan pengetahuan dan 

inovasi, tahap kemahiran yang tinggi dalam bidang teknikal dan profesional, serta 

paras produktiviti yang tinggi adalah antara ciri utama modal insan dan sumber 

tenaga kerja negara berpendapatan tinggi (Rancangan Malaysia ke-10, 2010).  

Keperluan sumber tenaga kerja yang berpotensi serta mampu berdaya saing sangat 

diperlukan dalam era globalisasi kini.  Namun begitu, untuk menghasilkan sumber 

tenaga kerja yang komprehensif dan bertaraf dunia di Malaysia bukanlah perkara 

yang mudah dan ini merupakan satu cabaran kepada Malaysia. 

 
 

Malaysia merupakan salah satu negara di dunia yang memperuntukkan 

pelaburan yang besar iaitu hampir 25% untuk memajukan sistem pendidikan 

(Asmawati, 2009).  Bidang pendidikan adalah sumber penjana pengetahuan, latihan, 

potensi, minat dan semua elemen kualiti bagi manusia yang akhirnya menjadikan 

mereka sebagai modal insan yang lebih dinamik dan berkualiti bagi menggerakkan 

kemajuan negara sebagaimana yang telah dibuktikan oleh Jepun dan Korea Selatan.  

Kedua-dua buah negara ini telah berjaya membuktikan bahawa pembangunan modal 

insan yang mantap dapat membantu memajukan diri dan negara setanding dengan 

negara-negara maju yang lain walaupun memiliki aset material yang sangat sedikit. 



 
 

 

 

Begitu juga dengan negara seperti Switzerland dan Singapura, walaupun mempunyai 

khazanah alam semulajadi yang terhad tetapi negara-negara ini mampu berkembang 

maju dan meningkat disebabkan faktor kekuatan dan kepintaran modal insan yang 

dimiliki (Hoon Lai Wan, 2008).  Ini menunjukkan betapa pentingnya modal insan 

yang berkualiti dan progresif dalam mencorak hala tuju negara ke arah wawasan 

yang disasarkan.  Namun begitu, persoalannya ialah sejauhmanakah institut latihan 

kemahiran ataupun institut pengajian tinggi (IPT) di Malaysia berjaya melahirkan 

modal insan menjadi tenaga kerja yang terlatih sepadan dengan kehendak pasaran 

buruh semasa. 

 
 

Fenomena terjadinya masalah pengangguran dalam kalangan graduan 

bukanlah satu isu yang baru.  Melalui laporan yang yang dikeluarkan oleh Jabatan 

Perangkaan Malaysia (2011), kadar pengangguran di Malaysia telah meningkat dari 

3.2%  iaitu pada tahun 2007  hingga 3.7% pada tahun 2009.  Selain itu, kadar 

pengangguran terkini juga menunjukkkan peningkatan daripada 2.8% pada bulan Jun 

2013 hingga 3.3% pada bulan Oktober 2013.  Keadaan ini amat membimbangkan 

kerana masalah pengangguran yang terjadi melibatkan golongan graduan dari 

pelbagai institusi pengajian.  Menurut Timbalan Menteri Sumber Manusia iaitu 

Datuk Abdul Rahman Bakar menyatakan bahawa, penyumbang utama kepada 

masalah pengangguran dalam kalangan graduan ialah kegagalan memastikan sukatan 

pelajaran atau kurikulum pendidikan memenuhi apa yang dituntut oleh pasaran kerja 

(Utusan Malaysia, 18 Mei 2005).  Fungsi universiti dalam menyediakan kurikulum 

dan komponen bidang pengajian didapati tidak selari dengan literasi tempat kerja 

yang diperlukan dalam kalangan siswazah oleh industri.  Ini menyebabkan para 

graduan sukar untuk memperolehi pekerjaan yang bersesuaian dengan kemahiran dan 

kebolehan yang dimiliki serta menjadi seorang pekerja yang kompetens. 

 
 

Justeru itu, penekanan terhadap kemahiran yang penting dan perlu dikuasai 

oleh graduan serta memenuhi kehendak pasaran pekerjaan haruslah dikenalpasti agar 

dapat membolehkan pihak institusi pengajian mengambil pelbagai langkah di dalam 

membangunkan atau menambahbaikan kurikulum yang berupaya melahirkan 

graduan yang berjaya bukan sahaja dalam konteks hanya mendapat pekerjaan tetapi 



 
 

 

 

bekerja di dalam bidang yang sepadan dengan sijil pengajian yang diperolehi dan 

mampu menjadi pekerja yang berkompetensi tinggi. 

 
 
 
 
1.2 Latarbelakang Masalah 

 
 

Sumber manusia yang dikenali juga sebagai modal insan adalah aset 

terpenting kepada sesebuah organisasi dan negara.  Nilai modal insan walaupun tidak 

pernah tercatat dalam laporan untung rugi mana-mana organisasi, namun ia 

berperanan besar dalam menentukan prestasi organisasi atau negara terbabit 

(Asmawati Desa, 2009).  Bidang pendidikan memainkan peranan yang penting 

dalam melahirkan sumber manusia yang berkualiti.  Asmawati (2009) menyatakan 

bahawa tanpa sumber manusia yang berkualiti, sesebuah negara akan lemah kerana 

ketiadaan faktor manusia yang menjadi pencetus kepada inisiatif baru dalam kegiatan 

sosio ekonominya.  

 
 

Melalui Rancangan Malaysia Ketujuh (RMK-7), penekanan utama telah 

diberikan terhadap kepentingan sumber manusia dengan menambah bidang latihan 

dan pendidikan.  Strategi baru juga dilakukan untuk membangunkan bidang sains 

dan teknologi.  Oleh itu, kerajaan telah menyediakan peruntukkan perbelanjaan 

untuk program latihan kemahiran sebanyak RM20 juta, bagi melahirkan tenaga kerja 

yang berkualiti (Rancangan Malaysia Ke-7, 1996).  Setelah itu, dalam tempoh 

Rancangan Malaysia Kelapan (RMK-8) pula, teras sumber pembangunan manusia 

ialah dengan meningkatkan kualiti sumber manusia selaras dengan perubahan 

ekonomi yang berasaskan kepada pengetahuan.  Pelaburan yang lebih besar telah 

diperuntukkan kepada pembangunan tenaga manusia bagi meningkatkan kandungan 

pengetahuan dalam latihan dan pendidikan untuk memastikan hasil sumber tenaga 

manusia mampu berdaya saing (Rancangan Malaysia Ke-8, 2001).   

 

 

 



 
 

 

 

Seterusnya, melalui Rancangan Malaysia Kesembilan (RMK-9) yang 

merupakan sebahagian daripada perancangan 15 tahun kerajaan bagi merealisasikan 

‘Misi Nasional’ iaitu Wawasan 2020 di mana  keutamaan yang paling penting dalam 

Misi Nasional ini ialah dengan membangunkan modal insan yang berinovatif, 

berkemahiran dan memupuk minda kelas pertama dalam kalangan rakyat dalam 

negara ini bagi memacu ekonomi berasaskan pengetahuan.  Selain itu, kerajaan mahu 

rakyat negara ini menjadi modal insan yang berkualiti serta menjadi aset yang 

berharga kepada negara yang boleh disandarkan dengan harapan agar dapat 

mempertingkatkan usaha negara untuk mencapai taraf negara maju serta terkenal di 

serata dunia.  

 
 

Manakala melalui Rancangan Malaysia Kesepuluh (RMK-10), penekanan 

tertumpu kepada usaha untuk membangun dan mengekalkan modal insan terbaik 

bertaraf dunia.  Membangun dan mengekalkan modal insan bertaraf dunia amat 

penting bagi menghadapi persaingan pasaran dalam dan luaran negara yang semakin 

sengit (Rancangan Malaysia Ke-10, 2011).  Apabila dilihat rentetan setiap 

Rancangan Malaysia yang bermula daripada Rancangan Malaysia Ketujuh sehingga 

Rancangan Malaysia Kesepuluh, ia menunjukkan bahawa Negara kita Malaysia amat 

mementingkan pembangunan modal insan yang berkemahiran serta berpengetahuan 

tinggi kerana ia merupakan elemen asas dan kritikal dalam mentransformasikan 

ekonomi Malaysia daripada negara berpendapatan sederhana kepada negara 

berpendapatan tinggi. 

 
 
Selain itu, sejajar dengan pelbagai pelan transformasi kerajaan yang 

dilaksanakan bermula pada tahun 2010, kerajaan juga telah menyusun pelan 

transformasi menyeluruh dalam sistem pendidikan negara bermula daripada pra-

sekolah sehinggalah ke tahap pengajian tinggi.  Pelan tranformasi menyeluruh dalam 

sistem pendidikan ini bermatlamat dalam menjadikan pendidikan berkualiti sebagai 

landasan untuk melahirkan sumber tenaga yang kreatif, inovatif dan berkemahiran 

tinggi (YAB Tan Sri Muhyiddin Mohd Yassin, 2010).  Namun begitu, yang menjadi 

persoalannya adakah transformasi yang dilaksanakan di dalam sistem pendidikan ini 

mampu melahirkan sumber tenaga yang dapat memajukan dan membangunkan 



 
 

 

 

negara sekaligus membantu mengurangkan masalah pengangguran dalam kalangan 

graduan di Malaysia?. 

 
 

Pada tahun 2009, IPT dalam negara telah mengeluarkan lebih daripada 

181,000 siswazah.  Daripada jumlah ini, lebih daripada 81,000 siswazah adalah 

lepasan institusi pendidikan tinggi swasta.  Institusi latihan kemahiran pula 

mengeluarkan lebih daripada 120,000 pelatih pada tahun 2009.  Seramai 30,000 

pelatih adalah daripada institusi latihan kemahiran swasta.  Namun begitu, hanya 

28% sahaja tenaga buruh mahir digunakan untuk membantu menjana ekonomi dan 

membangunkan Negara.  Menteri Sumber Manusia iaitu Datuk Fong Chan Onn, 

menyatakan bahawa menerusi hasil bancian yang dijalankan pada tahun 2005 oleh 

Majlis Tindakan Ekonomi Negara (MTEN) dengan kerjasama Jabatan Tenaga 

Manusia mendapati bahawa seramai 59000 siswazah dan pemegang diploma 

menganggur dan seramai 30000 graduan bekerja di dalam bidang yang tidak sepadan 

dengan kelulusan bidang yang diikuti semasa di IPT. 

 
 

Manakala Susima dan Sununta (2003) menyatakan bahawa di Sri Lanka 

hampir 20000 graduan mengalami masalah pengangguran dan hal ini terjadi 

disebabkan oleh kemahiran yang diperolehi dalam kalangan graduan tidak memenuhi 

kehendak majikan serta tidak sesuai dengan kehendak pasaran semasa.  Selain itu, di 

negara China juga hampir 1.7 juta graduan pada tahun 2009 tidak berjaya mendapat 

pekerjaan disebabkan oleh sistem pendidikan yang diikuti tidak memenuhi kehendak 

keperluan pasaran pekerjaan terkini.  Shujaat et al. (2009) juga bersetuju bahawa 

kebanyakan graduan universiti kini mempunyai pengetahuan dan kemahiran yang 

kurang serta tidak mengikut kehendak industri dan pasaran.  Melalui laporan yang 

dinyatakan oleh European Centre for the Development of Vocational Training  

(CEDEFOP) (2010), di antara cabaran yang dihadapi oleh negara-negara Eropah 

adalah "bukan sahaja untuk meningkatkan tahap kemahiran seseorang individu, 

tetapi untuk memadankan mereka dengan kemahiran yang betul bagi pekerjaan yang 

betul". 

 

 



 
 

 

 

 Menurut Mohd Safarin, Mohd Zolkifli dan Mohd Khata Jabor (2005) 

menyatakan bahawa perangkaan pasaran buruh menunjukkan bahawa keluaran 

institusi pengajian dan latihan tinggi tempatan khususnya di IPT masih tidak dapat 

menampung kekosongan pekerjaan meskipun keluaran sesuatu kumpulan pekerja itu 

melebihi daripada permintaan para majikan.  Sesungguhnya perkembangan dunia 

masa kini dalam era teknologi yang mementingkan kemahiran teknikal dan 

kemahiran employabiliti perlu dikuasai oleh setiap graduan.  Pihak majikan dan 

persatuan industri sering mengaitkan kekurangan kemahiran bukan teknikal seperti 

etika kerja yang positif, kemahiran berkomunikasi, kerja berpasukan dan kebolehan 

membuat keputusan serta kepimpinan sebagai faktor utama yang menjejaskan 

kebolehpasaran siswazah Malaysia. 

 
 

Memandangkan terdapat jurang yang besar antara tahap kompetensi graduan 

Malaysia dengan piawaian antarabangsa, isu ini perlu ditangani bagi memastikan 

negara mempunyai graduan yang berkemahiran, serba boleh dan kebolehpasaran 

yang tinggi (Rancangan Malaysia Ke-10, 2010).  Rahmah, Ishak dan Lai Wei Siang 

(2011) menyatakan bahawa antara faktor yang menyumbang kepada masalah 

pengangguran dalam kalangan graduan di Malaysia adalah kualiti graduan itu 

sendiri.  Terdapat majikan-majikan di industri yang memberi komen negatif yang 

menyatakan graduan-graduan ini tidak mempunyai kemahiran serta kelayakan yang 

sesuai dengan kehendak industri.  Selain itu, graduan-graduan ini juga lemah dari 

segi kemahiran employbiliti dan tidak menunjukkan persembahan kerja yang bagus.  

 
 

Laporan dari hasil kajian yang dijalankan oleh Bank Negara (2002) turut 

mendapati bahawa graduan dari Malaysia mempunyai kemahiran yang sangat rendah 

berbanding graduan asing dalam kemahiran teknikal, kemahiran berkomunikasi 

terutama dalam bahasa inggeris dan kemahiran menyelesaikan masalah.  Kajian yang 

dijalankan oleh  Hazita Azman et al. (2009) juga turut menyatakan bahawa terdapat 

beberapa kemahiran yang didapati kurang dalam kalangan graduan yang 

menyebabkan mereka lemah dalam dunia pekerjaan seperti kemahiran berbahasa 

inggeris, kemahiran interpersonal dan kemahiran interaktif.  Selain itu juga, graduan 

juga didapati tidak dapat menggabungkan di antara pengetahuan dan kemahiran yang 

dipelajari semasa di IPT dengan alam pekerjaan yang diceburi (Hasliza, 2004).  



 
 

 

 

Dalam konteks Pendidikan Teknikal dan Vokasional (TVET) pula, didapati 

bahawa hampir 80000 lulusan teknikal yang masih menganggur dan mereka didapati 

banyak bergantung kepada kelayakan akademik untuk mendapat pekerjaaan serta 

kurang kemahiran employabiliti (Ahmad, 2005).  Selain itu, kajian yang dijalankan 

oleh Livanos (2010) untuk melihat hubungan di antara IPT dengan pasaran pekerjaan 

di Greece, mendapati bahawa kebanyakan graduan yang menganggur di Greece 

terdiri daripada mereka yang berkelulusan vokasional.  Melalui kajian bersama yang 

dijalankan di antara Jabatan Pembangunan Kemahiran (JPK) dengan Universiti 

Kebangsaan Malaysia (UKM) (2011) mendapati bahawa peratusan graduan di 

Institusi Latihan Kemahiran Awam (ILKA) di Malaysia yang terlibat di dalam 

pekerjaan yang sepadan dengan bidang latihan adalah rendah.  Ini dapat dikukuhkan 

lagi melalui laporan kaji selidik pengesanan graduan di ILKA di bawah Jabatan 

Tenaga Manusia (2009) yang menunjukkan bahawa hampir 42% graduan yang 

mendapat pekerjaan bekerja di luar bidang latihan yang dipelajari.  

 
 
Selain itu, berdasarkan laporan kajian oleh Bahagian Pengurusan Sumber 

QAZ (2011) menerusi kajian terhadap tahap kebolehkerjaan graduan Persijilan 

Kemahiran Malaysia turut mendapati bahawa peratusan graduan Sijil Kemahiran 

Malaysia (SKM) yang bekerja di dalam pekerjaan yang sepadan dengan latihan yang 

diikuti adalah rendah serta menunjukkan kemahiran employabiliti pada tahap yang 

rendah terutamanya dari aspek kemahiran komunikasi di dalam bahasa inggeris, 

kepimpinan dan penyeliaan.  Manakala Ramlee (2009) pula menyatakan bahawa 

majikan dalam sektor industri pembuatan mendapati graduan berkelulusan teknikal 

mempunyai kemahiran teknikal yang diperlukan oleh industri tetapi graduan-graduan 

ini lemah dalam kemahiran interpersonal, kemahiran berfikir, kemahiran 

keusahawanan dan kurang bermotivasi.  Syed Hussain (2008) turut mendapati 

hampir 62.3% graduan berkelulusan teknikal tidak mendapat pekerjaan kerana 

kurang kemahiran employabiliti berbanding dengan kemahiran teknikal.  Ini 

menunjukkan bahawa kemahiran teknikal dan kemahiran employabiliti memainkan 

peranan yang sama pentingnya yang diperlu dikuasai oleh para graduan untuk 

menempatkan mereka di alam pekerjaan serta mampu berdaya saing.  

 



 
 

 

 

Oleh yang demikian, masalah pengangguran yang terjadi dalam kalangan 

graduan teknikal bukanlah semata-mata disebabkan masalah kekurangan pekerjaan 

tetapi adalah disebabkan wujudnya ketidaksepadanan antara kemahiran yang 

diperlukan oleh pasaran dengan kemahiran yang dimiliki oleh graduan teknikal 

(Mohamad Sattar et al., 2009).  Justeru itu, apabila berlakunya ketidaksepadanan 

kemahiran ini, ia akan menyumbang kepada berlakunya peningkatan masalah 

pengangguran serta menganggu produktiviti pekerjaan seseorang (CEDEFOP, 2010).  

Pada masa kini pencapaian akademik yang baik tidak lagi menjamin graduan-

graduan di Malaysia mendapat pekerjaan (Noor Azina, 2011).  Graduan yang 

memiliki Himpunan Purata Nilai Mata (HPNM) yang tinggi adalah satu kelebihan 

kepada mereka tetapi ianya tidak menjamin pelajar untuk mendapatkan peluang 

pekerjaan dan tidak membuktikan pelajar tersebut mampu melaksanakan tugas yang 

diberi oleh majikan dengan baik.  Menurut Ranjit (2004) terdapat sepuluh aspek 

penting kelemahan dalam kalangan para graduan di Malaysia iaitu kelemahan dalam 

aspek pengurusan, penyelesaian masalah, komunikasi, kepimpinan, kreativiti, 

berfikir secara kritis, proaktif, keyakinan diri dan kemahiran berinteraksi.  Kesan 

daripada kelemahan Ini menyebabkan graduan sukar mendapatkan pekerjaan yang 

diingini selari dengan kelayakan yang diperolehi.  Abd Hair et al. (2007) menyatakan 

bahawa faktor kemahiran teknikal dan kemahiran employabiliti menjadi penentu 

kepada seseorang graduan untuk mendapat sesuatu pekerjaan.  

 
 

Dalam dunia hari ini, para graduan perlu mempunyai kompetensi dan 

kemahiran pekerjaan untuk mereka berdaya saing di pasaran pekerjaan.  

Memiliki ijazah tinggi sahaja tidak menjamin pekerjaan seseorang.  

Sebaliknya, para graduan harus mempunyai pengetahuan yang relevan dan 

terkini, pengalaman praktikal, kemahiran insaniah serta sikap yang positif 

untuk melengkapkan mereka sebelum berdepan cabaran dunia kerjaya 

sebenar. 

(Dasar Latihan Industri Jabatan Pengajian Kolej Komuniti, 2010) 

 

 

 



 
 

 

 

Melalui Dasar Latihan Industri bagi IPT yang dinyatakan menunjukkan 

bahawa graduan masa kini perlu lebih proaktif dan progresif serta mampu berdaya 

saing dalam membolehkan mereka mendapat tempat di hati majikan dan di dalam 

sektor pekerjaan selari dengan kelayakan yang diperolehi.  Pang Chau Leong (2011) 

mengatakan terdapat tiga strategi utama untuk membentuk sumber tenaga yang 

bersepadu iaitu menyusun semula sistem pendidikan agar dapat meningkatkan 

pencapaian pelajar, meningkatkan kemahiran graduan untuk meningkatkan 

kebolehpasaran dan menyusun semula pasaran buruh untuk mengubah Malaysia 

menjadi sebuah negara berpendapatan tinggi.  Justeru itu, menerusi Rancangan 

Malaysia Kesepuluh RMK-10) kerajaan telah menumpukan kepada dua strategi 

utama untuk meningkatkan kemahiran dalam kalangan graduan agar graduan 

mempunyai kebolehpasaran yang tinggi.  Strategi tersebut ialah mengarusperdanakan 

dan memperluas akses kepada pendidikan teknikal dan latihan vokasional yang 

berkualiti dan meningkatkan kompetensi siswazah sebagai persediaan untuk 

memasuki pasaran pekerjaan.   

 
 

Abd Rahim dan Ivan (2007) menyatakan sistem TVET direkabentuk 

bertujuan untuk menghasilkan sumber tenaga kerja mahir yang memenuhi keperluan 

industri.  Melalui teori modal insan yang diasaskan oleh Becker (1964) menyatakan 

bahawa modal insan yang mempunyai pengetahuan dan kemahiran yang berkualiti 

menyumbang kepada peningkatan dalam produktiviti ekonomi Negara.  Menurutnya 

lagi, pelaburan yang tinggi di dalam melahirkan modal insan yang berguna sangat 

penting selagi ia membawa kesan kepada produktiviti yang lebih tinggi di dalam 

pasaran ekonomi.  Dalam tempoh Rancangan Malaysia Kesepuluh iaitu (2010-2015), 

didapati penglibatan guna tenaga akan meningkat sebanyak 2.4% setahun dan 

sebanyak 1.4 juta peluang pekerjaan akan diwujudkan menjelang tahun 2015.  

 
 

Selain itu, Melalui tempoh Rancangan Malaysia Kesepuluh juga didapati 

pertumbuhan ekonomi negara adalah diterajui oleh tiga sektor iaitu perkhidmatan 

7.2%, pembuatan 5.7% dan pembinaan 3.7%.  Kerajaan juga mensasarkan 33% 

tenaga kerja dalam kategori pekerjaan berkemahiran tinggi menjelang tahun 2015 

dan 40% menjelang tahun 2020 amat diperlukan.  Ini menunjukkan bahawa negara 

amat memerlukan sumber tenaga kerja mahir dan separa mahir terutamanya dari 



 
 

 

 

graduan yang berkelulusan teknikal.  Justeru itu, jelas menunjukkan bahawa TVET 

memainkan peranan yang penting dalam membangunkan sumber tenaga kerja yang 

berkemahiran tinggi di Malaysia melalui penyediaan pendidikan berkualiti kepada 

pelajar yang mempunyai kecenderungan dan keupayaan dalam bidang teknikal dan 

vokasional. 

 
 

Kolej Komuniti merupakan salah satu institusi TVET di bawah Kementerian 

Pengajian Tinggi Malaysia (KPTM) yang menawarkan kursus dan latihan yang 

berbentuk teknikal dan vokasional.  Tujuan Penubuhan Kolej Komuniti adalah untuk 

menyediakan sumber tenaga kerja mahir dan separuh mahir dalam membantu 

membangunkan ekonomi negara.  Jabatan Pengajian Kolej Komuniti (JPKK) 

bertanggungjawab membina kurikulum kursus di Kolej Komuniti yang dibina 

berasaskan kepada dua komponen utama iaitu kemahiran teknikal dan kemahiran 

employabiliti (JPKK, 2000).  Komponen kemahiran teknikal dan kemahiran 

employabiliti yang tinggi amat penting dalam melahirkan graduan yang mempunyai 

kebolehpasaran pekerjaan.  Namun begitu, terdapat sebilangan majikan yang masih 

tidak berpuas hati dengan keupayaan para graduan kerana mereka tidak memenuhi 

kelayakan kemahiran yang dikehendaki.  

  
 

Berdasarkan Jadual 1.1 yang menunjukkan statistik graduan yang belum 

bekerja bagi tempoh tahun 2009 dan 2010, didapati bahawa graduan dari Kolej 

Komuniti  yang belum bekerja mencapai peratusan yang lebih tinggi berbanding IPT 

yang lain bagi tempoh yang sama.  Selain itu, berdasarkan Jadual 1.2 yang 

menunjukkan perbandingan destinasi graduan Kolej Komuniti dari Tahun 2008 

hingga tahun 2011, didapati hampir 44% graduan Kolej Komuniti tidak bekerja dan 

sedang menunggu penempatan pekerjaan dalam tempoh tersebut.  Di samping itu 

juga, melalui laporan kajian pengesanan graduan pada tahun 2009, didapati graduan 

Kolej Komuniti yang belum bekerja menyatakan mereka amat memerlukan program 

latihan tambahan seperti kemahiran berbahasa inggeris, pembangunan kerjaya, 

kemahiran teknologi maklumat dan komunikasi, kemahiran interpersonal dan latihan 

keusahawanan sebagai persiapan sebelum mengharungi dunia pekerjaan.  

 

 



 
 

 

 

Jadual 1.1 : Graduan belum bekerja bagi tahun 2009 dan 2010 

Institusi Graduan Belum Bekerja (%) 

Tahun 2009 Tahun 2010 

IPTA 23.4 21.4 

IPTS 28.7 24.1 

Politeknik 36.0 34.2 

Kolej Komuniti 41.1 36.4 

(Sumber: Laporan Kajian Pengesanan Graduan 2009 dan 2010) 

 
 

Jadual 1.2: Perbandingan destinasi graduan Kolej Komuniti tahun 2008-2011 

Status 

Responden 

Tahun 2008 Tahun 2009 Tahun 2010 Tahun 2011 

Bil % Bil % Bil % Bil % 

Bekerja 1797 48.6 2164 46 3444 53 3322 50.47 

Melanjutkan 
pelajaran 

 

348 9.4 430 9.1 464 7.1 715 10.9 

Meningkatkan 
kemahiran 

 

23 0.6 51 111 58 0.9 40 0.6 

Menunggu 
penempatan 
pekerjaan 

 

101 2.7 126 2.7 185 2.8 173 2.6 

Tidak bekerja 143 38.7 1930 41.1 2366 36 2332 35.4 

Jumlah 3701 100 4701 100 6517 100 6582 100 

(Sumber : Jabatan Pengajian Kolej Komuniti, 2011) 

 



 
 

 

 

Akmarya Syukhairilnisah (2005) melalui kajian yang dijalankan mendapati 

bahawa graduan di Kolej Komuniti memiliki kemahiran menggunakan teknologi 

yang rendah ketika menjalankan tugas yang diberikan.  Penguasaan kemahiran 

menggunakan teknologi merupakan salah satu kemahiran teknikal yang sangat 

penting dan aset yang tinggi kepada graduan untuk bekerja dalam sektor industri.  Di 

samping itu, Ahmad Eismat (2009) turut mendapati bahawa tenaga pengajar di Kolej 

Komuniti kurang memberi penekanan dalam kemahiran merancang dan mengelola 

aktiviti dalam pengajaran dan pembelajaran.  Seharusnya tenaga pengajar ini sedar 

bahawa kemahiran-kemahiran ini penting dalam meningkatkan produktiviti dalam 

sektor industri.  

 
 
 Selain itu, melalui laporan kajian pengesanan graduan pada tahun 2008 dan 

2009 juga didapati bahawa sebanyak 49.7% pelajar lulusan kejuruteraan dari Kolej 

Komuniti tidak bekerja berbanding dengan bidang pengajian yang lain iaitu 24.3% 

lulusan sastera atau sains sosial, 21.3% lulusan teknologi maklumat dan komunikasi, 

3.0%  lulusan pendidikan dan 1.8% lulusan sains (Laporan Susulan Kajian 

Pengesanan Graduan 2008/2009, 2010).  Ini menunjukkan bahawa berlakunya 

ketidaksepadanan di antara bidang pengajian yang diikuti di Kolej Komuniti dengan 

kerjaya yang diceburi.  Manakala berdasarkan laporan Kajian Pengesanan Graduan 

Politeknik Port Dickson (2009) menunjukkan bahawa hampir 58% graduan diploma 

dan sijil di bidang kejuruteran elektrik merupakan golongan yang paling rendah 

mendapat pekerjaan.  Menurut Mohamed Rashid (2005) majoriti lulusan 

kejuruteraan menganggur selama hampir sembilan bulan setiap tahun disebabkan 

kurangnya kemahiran employabiliti.  

 
 
Justeru itu, penekanan untuk menghasilkan pelajar yang cemerlang serta 

pekerja berkemahiran tinggi dalam kalangan graduan kejuruteraan harus diutamakan.  

Hal ini kerana, berdasarkan Jadual 1.3 yang menunjukkan perbandingan kos purata 

pengajian pelajar di Institut Pengajian Tinggi Awam (IPTA) dengan pelajar Institut 

Pengajian Tinggi Swasta (IPTS) bagi setiap tahun pengajian menunjukkan bahawa 

bidang pengajian kejuruteraan dan teknologi ini memerlukan kos pengajian kedua 

tertinggi selepas bidang pengajian perubatan dan pergigian berbanding bidang 

pengajian yang lain seperti bidang pengajian sosial sains dan sastera, ekonomi dan 



 
 

 

 

perniagaan, pendidikan, dan teknologi maklumat (Ishak, 2001).  Oleh itu, penekanan 

utama terhadap pelajar di bidang pengajian kejuruteraan dan teknologi adalah 

penting agar ia memberikan pulangan yang tinggi terhadap pembangunan negara. 

 
 
 
 
 
 

Jadual 1.3 : Perbandingan kos purata pengajian pelajar IPTA dengan IPTS 
bagi satu tahun pengajian 

Bidang Pengajian Min IPTA Min IPTS 

Sosial sains dan sastera RM 4904.48 RM 13137.50 

Ekonomi dan perniagaan RM 5349.99 RM 14423.57 

Pendidikan RM 4800.00 - 

Undang-undang RM 5434.47 RM 10400.00 

Perubatan dan pergigian RM 6170.59 RM 21999.99 

Kejuruteraan dan teknologi RM 6098.61 RM 16174.39 

Teknologi maklumat RM 4797.72 RM 14241.31 

Sains tulen dan gunaan RM 5555.71 - 

 
 

Oleh yang demikian, adalah menjadi satu keperluan untuk melihat semula 

serta mengenalpasti kelemahan yang wujud di dalam kurikulum bagi setiap bidang 

pengajian yang ditawarkan di Kolej Komuniti ini sehingga menyebabkan pelajar 

lulusan Kolej Komuniti ini sukar mendapat pekerjaan terutamanya pelajar dari 

lulusan bidang pengajian kejuruteraan.  Justeru itu, kajian ini dijalankan untuk 

mengenalpasti elemen-elemen kemahiran teknikal dan kemahiran employabiliti yang 

diperlukan oleh graduan Kolej Komuniti untuk mendapat tempat di alam pekerjaan 

sekaligus menghasilkan model kemahiran teknikal dan kemahiran employabiliti yang 

menunjukkan jenis kemahiran yang perlu dikuasai oleh graduan di Kolej Komuniti 

dalam bidang pengajian kejuruteraan elektrik .  Sesungguhnya, pendidikan dan 



 
 

 

 

latihan merupakan kaedah utama dalam melahirkan pekerja yang berilmu yang 

memilki pengetahuan, kemahiran dan kebolehan yang diperlukan di tempat kerja 

(Abd Hair et al., 2008).  

 
 

Justeru itu, pihak JPKK perlu melihat semula sejauhmanakah kurikulum yang 

dilaksanakan di Kolej Komuniti ini berjaya melahirkan tenaga kerja yang sepadan 

dengan kehendak pasaran buruh pada masa kini.  Menjadi tanggungjawab pihak 

JPKK mengorak langkah dalam memberi perhatian dan memperkasakan kurikulum 

yang dibangunkan seiring dengan kehendak pasaran dan industri agar dapat 

memastikan graduan lulusan Kolej Komuniti ini mendapat tempat di dunia 

pekerjaan.  Ramlee (2002) menegaskan penekanan yang seimbang perlu diberikan 

kepada kemahiran teknikal dan juga kemahiran employabiliti di dalam kurikulum 

teknikal dan vokasional melalui pengintegrasian untuk membangunkan pekerja yang 

kompeten. 

 
 
Latihan kemahiran yang berkesan akan menghasilkan graduan yang 

mempunyai tahap pendidikan dan kemahiran yang tinggi sebelum memasuki bidang 

pekerjaan dan pengamalan etika kerja terpuji yang berupaya bertindak secara proaktif 

dalam menyelesaikan sesuatu pekerjaan.  Sesungguhnya, seseorang graduan yang 

dipilih untuk menjawat sesuatu pekerjaan adalah kerana majikan percaya individu ini 

memiliki tahap pengetahuan dan kemahiran bekerja yang lebih berbanding pemohon 

lain.  Pencapaian matlamat sosio ekonomi sesebuah negara bergantung kepada 

tenaga kerja yang berpendidikan, berkemahiran dan boleh dilatih. 

 
 
 
 

1.3 Pernyataan Masalah 

 
 

Melalui kajian literatur yang dilakukan, ramai pengkaji menyatakan bahawa 

punca utama yang menyebabkan graduan di Malaysia menghadapi masalah 

pengangguran adalah kerana mereka lemah dari segi aspek kemahiran employabiliti 

iaitu seperti kemahiran komunikasi, kemahiran berfikir secara kritis, kemahiran 

interpersonal, kemahiran menyelesaikan masalah, kemahiran berpasukan, kemahiran 



 
 

 

 

kepimpinan dan kemahiran keusahawanan (Rahmah, Ishak dan Lai We Sieng, 2011; 

Ramlee, 2002; Ranjit, 2004).  Selain dari aspek kemahiran employabiliti, para 

pengkaji juga turut mendapati bahawa graduan-graduan ini lemah dari segi aspek 

kemahiran teknikal terutamanya kekurangan dari segi pendedahan terhadap 

penggunaan peralatan dan teknologi terkini serta kekurangan latihan dan pengalaman 

praktikal (Yahya, Muhammad Sukri dan Hairul Annuar, 2006; Syed Hussain, 2005; 

Wan Zaimi, 2004; Akmarya Syukhairilnilah, 2005).  Ini menyebabkan berlakunya 

permasalahan di pihak industri dalam memilih graduan-graduan yang mempunyai 

kemahiran teknikal yang diperlukan untuk bekerja.  

 
 

Sungguhpun terdapat kajian berkaitan kemahiran teknikal dan kemahiran 

employabiliti dijalankan, namun begitu kebanyakan kajian yang dijalankan hanyalah  

untuk mengenalpasti tahap kemahiran teknikal (Yahya, Muhammad Sukri  dan 

Hairul Annuar,2006; Akmarya Syukhairilnilah, 2005;  Hasliza, 2004; Wan Zaimi, 

2004) dan kemahiran employabiliti (Fitrisehara, 2008; Ivan, 2008; Syed Hussain, 

2005; Sattar, 2009) dalam kalangan graduan.  Selain itu, terdapat juga kajian yang 

dijalankan oleh pengkaji lepas berhubung mengenalpasti aspek kemahiran 

employabiliti yang penting serta menghasilkan model berkaitan kemahiran 

employabiliti yang diperlukan oleh graduan untuk mendapat pekerjaan (Dacre & 

Sewell, 2007; IPT, 2006; Kruger, 2006; Zubaidah et al, 2006; Brenda Little et al, 

2003; Centre for Vocational Education Research in Australia, 2003; Yahya, 2004; 

Lange, 2000; Conference Board of Canada (SCAN), 2000).  Namun begitu, model 

kemahiran employabiliti yang dihasilkan oleh kebanyakan pengkaji merangkumi 

aspek kemahiran yang tidak spesifik di dalam sesuatu bidang pengajian.  Oleh yang 

demikian, kajian ini dijalankan bertujuan untuk menentukan kesepadanan di antara 

bidang pengajian yang diikuti dengan pekerjaan yang diceburi dalam kalangan 

graduan di bidang pengajian kejuruteraan elektrik di Kolej Komuniti.  

 
 
 
 
 
 
 

 



 
 

 

 

1.4 Objektif Kajian: 

 
 

Objektif kajian ini secara umumnya merangkumi enam bahagian iaitu: 

 

1. Menentukan tahap kesepadanan di antara bidang pengajian yang diikuti 

dengan pekerjaan yang diceburi dalam kalangan graduan bidang elektrik di 

Kolej Komuniti. 

 

2. Mengenalpasti faktor yang mempengaruhi kesepadanan di antara bidang 

pengajian yang diikuti dengan pekerjaan yang diceburi dalam kalangan 

graduan bidang elektrik di Kolej Komuniti. 

 

3. Mengenalpasti elemen-elemen utama kemahiran teknikal dan kemahiran 

employabiliti yang penting dan perlu dikuasai oleh graduan bidang elektrik di 

Kolej Komuniti. 

 

4. Menentusahkan model pengukuran kesepadanan kemahiran teknikal dan 

kemahiran employabiliti yang perlu dikuasai oleh graduan bidang elektrik di 

Kolej Komuniti. 

 

5. Menentukan perbezaan persepsi terhadap kepentingan elemen –elemen 

kemahiran teknikal dan kemahiran employabiliti yang perlu dikuasai oleh 

graduan bidang elektrik di antara industri, graduan dan pensyarah Kolej 

Komuniti. 

 

6. Menentukan perbezaan di antara elemen kemahiran teknikal dan kemahiran 

employabiliti yang telah diintegrasikan semasa proses pengajaran dan 

pembelajaran dengan kemahiran teknikal dan kemahiran employabiliti yang 

penting yang perlu dikuasai oleh graduan bidang elektrik berdasarkan 

perspektif graduan Kolej Komuniti dengan industri. 

  
 
 
 



 
 

 

 

1.5 Persoalan Kajian 

 
 

Persoalan kajian yang menjadi teras untuk mencapai matlamat-matlamat 

seperti yang dinyatakan pada bahagian objektif kajian ialah : 

 

1. Apakah tahap kesepadanan di antara bidang pengajian yang diikuti dengan 

pekerjaan yang diceburi dalam kalangan graduan bidang elektrik di Kolej 

Komuniti? 

 

2. Apakah faktor yang mempengaruhi kesepadanan di antara bidang pengajian 

yang diikuti dengan pekerjaan yang diceburi dalam kalangan graduan bidang 

elektrik di Kolej Komunit? 

 

3. Apakah elemen-elemen utama kemahiran teknikal dan kemahiran 

employabiliti yang penting dan perlu dikuasai oleh graduan bidang elektrik di 

Kolej Komuniti? 

 
4. Apakah model pengukuran kesepadanan kemahiran teknikal dan kemahiran 

employabiliti yang perlu dikuasai oleh graduan bidang elektrik di Kolej 

Komuniti? 

 

5. Adakah terdapat perbezaan persepsi terhadap kepentingan elemen –elemen 

kemahiran teknikal dan kemahiran employabiliti yang perlu dikuasai oleh 

graduan bidang elektrik di antara industri, graduan dan pensyarah Kolej 

Komuniti? 

 

6. Adakah terdapat perbezaan di antara elemen kemahiran teknikal dan 

kemahiran employabiliti yang telah diintegrasikan semasa proses pengajaran 

dan pembelajaran dengan kemahiran teknikal dan kemahiran employabiliti 

yang penting yang perlu dikuasai oleh graduan bidang elektrik berdasarkan 

perspektif graduan Kolej Komuniti dengan industri? 

 
 
 
 



 
 

 

 

1.6 Hipotesis Kajian 
 
 

Bagi menjawab persoalan kajian kelima dan keenam, sebanyak dua hipotesis 

telah dibina seperti berikut : 

 

Ho1: Tidak terdapat perbezaan persepsi yang signifikan terhadap kepentingan 

elemen –elemen kemahiran teknikal dan kemahiran employabiliti yang perlu 

dikuasai oleh graduan bidang elektrik di antara industri, graduan dan 

pensyarah Kolej Komuniti. 

 

Ho2: Tidak terdapat perbezaan yang signifikan di antara elemen kemahiran  

teknikal dan kemahiran employabiliti yang telah diintegrasikan semasa proses  

pengajaran dan pembelajaran dengan kemahiran teknikal dan kemahiran 

employabiliti yang penting yang perlu dikuasai oleh graduan bidang elektrik 

berdasarkan perspektif graduan Kolej Komuniti dengan industri. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 

 

 

 
1.7       Kerangka Konsep Kajian 

 

 

 

 

 

 

 

 

 

 

 

 

 

 

 

 

 

 

 

 

Rajah 1.1: Kerangka konsep kajian 

 

 

Kerangka konsep bagi kajian yang akan dijalankan ini adalah merujuk kepada 

beberapa model dan teori yang telah dibangunkan oleh pengkaji-pengkaji terdahulu. 

Antara teori dan model yang menjadi rujukan kepada kajian yang dijalankan ini ialah 

teori pemadanan kerja, teori modal insan, teori pendidikan dan pembangunan 

ekonomi, model hubungan di antara institusi pengajian dengan industri, elemen 

kemahiran teknikal yang telah digariskan oleh American Job Center Network (2012) 

dan model kemahiran employabiliti yang telah digariskan oleh Lange (2000), Kruger 

(2006), IPT (2006), Zubaidah et al. (2006).  

Berdasarkan American Job Center Network (2012), terdapat sebelas atribut 

kepada elemen kemahiran teknikal iaitu penyelenggaraan peralatan yang melibatkan 

kemahiran penyelenggaraan rutin ke atas peralatan dan menentukan bila dan jenis 

penyelenggaraan yang diperlukan, pemilihan peralatan yang melibatkan kemahiran 

menentukan jenis alat dan peralatan yang diperlukan untuk melakukan kerja 

pemasangan, memasang peralatan yang melibatkan kemahiran pemasangan mesin, 

pendawaian, atau program-program yang memenuhi spesifikasi, operasi dan kawalan 

yang melibatkan kemahiran di dalam mengawal operasi peralatan atau sistem, 

pemantauan operasi yang melibatkan kemahiran di dalam memastikan mesin 

berfungsi dengan betul, analisis operasi yang melibatkan kemahiran menganalisis 

keperluan dan keperluan produk untuk mencipta reka bentuk, pengaturcaraan yang 

melibatkan kemahiran menulis program komputer untuk pelbagai tujuan, analisis 

kawalan kualiti yang melibatkan kemahiran menjalankan ujian dan pemeriksaan 

produk, perkhidmatan atau proses untuk menilai kualiti atau prestasi, membaiki yang 

melibatkan kemahiran membaiki mesin atau sistem yang menggunakan alat-alat yang 

diperlukan, rekabentuk teknologi yang melibatkan kemahiran menjana atau 

menyesuaikan peralatan dan teknologi bagi memenuhi keperluan pengguna dan 

kemahiran mengesan dan menyelesaikan kerosakan (troubleshooting) yang 

melibatkan kemahiran di dalam menentukan punca kesilapan operasi dan 

memutuskan apa yang perlu dilakukan untuk memperbaiki alat, sistem atau operasi 

tersebut. 

 
 
 

Manakala bagi kemahiran employabiliti, Lange (2000) telah membahagikan 

kemahiran ini kepada dua iaitu kemahiran fungsian dan kemahiran penyesuaian. 

Setiap kemahiran mempunyai elemen-elemen yang tersendiri.  Bagi kemahiran 

fungsian, elemen kemahiran employabiliti yang terlibat adalah kemahiran 

komunikasi, kemahiran berfikir secara kritis dan kreatif, kemahiran pengurusan 

maklumat dan kemahiran kepimpinan.  Manakala kemahiran penyesuaian pula, 

elemen kemahiran employabilitinya adalah kemahiran berpasukan, kemahiran sikap 

dan personaliti berkaitan kerja dan kemahiran pengurusan diri serta peribadi.  Kruger 

(2006) dan Zubaidah et al. (2006), turut menggunakan elemen-elemen yang 

dinyatakan oleh Lange (2000) di dalam menjalankan kajian yang berkaitan dengan 



 
 

 

 

kemahiran ini.  IPT (2006), juga telah menggariskan terdapat  tujuh elemen yang 

perlu dikuasai oleh graduan di IPT iaitu kemahiran komunikasi, kemahiran kerja 

berpasukan, pemikiran kritis, kemahiran  keusahawanan, kemahiran kepimpinan dan 

pembelajaran berterusan.  Elemen-elemen kemahiran ini telah dijadikan di dalam 

bentuk modul bagi memudahkan para graduan untuk menyemak serta menambahkan 

ilmu pengetahuan bagi melahirkan modal insan yang berkualiti, berketrampilan serta 

mampu berdaya saing di mana sahaja.  Berdasarkan teori dan model yang 

dinyatakan, pengkaji telah membina kerangka konsep kajian seperti yang 

ditunjukkan pada Rajah 1.1 di mana akhirnya akan membentuk model kesepadanan 

kemahiran teknikal dan employabiliti yang penting dan perlu dikuasai oleh graduan 

kejuruteraan elektrik di Kolej Komuniti. 

 
 
  
 
1.8 Kepentingan Kajian 

 
 

Hasil Kajian ini akan memberikan manfaat dan perspektif yang luas kepada 

beberapa pihak iaitu: 

  
 

1. Membantu pihak JPKK dalam memperbaiki kurikulum bagi setiap bidang 

pengajian terutamanya di dalam bidang pengajian kejuruteraan yang 

ditawarkan agar bersesuaian dengan kehendak dan pasaran semasa.  Selain itu 

juga, kurikulum bagi setiap bidang pengajian ini haruslah menerapkan ke 

semua elemen-elemen kemahiran teknikal dan elemen-elemen kemahiran 

employabiliti yang diperlukan oleh graduan agar para graduan ini mendapat 

tempat di alam pekerjaan.   

 

2. Membantu pihak JPKK dalam mengatasi masalah pengangguran yang 

berlaku dalam kalangan graduan di Kolej Komuniti sekaligus dapat 

merancang pelbagai program yang berteraskan kerjaya agar dapat membantu 

graduan-graduan di Kolej Komuniti mendapat tempat di alam pekerjaan. 

 



 
 

 

 

3. Memberikan maklumat kepada graduan dari Kolej Komuniti serta IPT yang 

lain berhubung elemen-elemen kemahiran teknikal dan kemahiran 

employabiliti yang perlu dikuasai oleh graduan agar memudahkan mereka 

mendapat tempat di alam pekerjaan.  Ini amat penting agar graduan -graduan 

ini dapat mempersiapkan diri dengan kemahiran-kemahiran yang diperlukan 

sejak dari awal lagi. 

 

4. Memberikan keyakinan dan tanggapan yang baik dalam kalangan masyarakat 

berhubung Institusi Kolej Komuniti yang mampu menghasilkan graduan yang 

berpotensi tinggi.  Melalui keyakinan dan tanggapan yang baik ini, 

masyarakat tidak lagi teragak-agak untuk menghantar anak mereka untuk 

menyambung pengajian di Kolej Komuniti sekaligus dapat membuang 

tanggapan bahawa pendidikan berbentuk teknikal dan vokasional ini adalah 

pendidikan kelas kedua dan untuk pelajar-pelajar yang mempunyai 

pencapaian akademik yang rendah sahaja. 

 

5. Membantu negara dalam menyediakan sumber tenaga kerja yang 

berkemahiran tinggi serta mampu berdaya saing bukan sahaja di Malaysia 

tetapi di negara-negara lain.  Selain itu, penyediaan sumber tenaga kerja yang 

berpotensi membolehkan negara berkembang dan membangun dengan maju 

seiring dengan negara-negara maju yang lain. 

 
 
 
 
1.9 Skop Kajian 

 
 

Kajian ini memfokuskan kepada kesepadanan latihan terhadap pekerjaan 

dalam kalangan graduan di dalam bidang pengajian kejuruteraan elektrik di Kolej 

Komuniti.  Pengkaji memilih bidang pengajian Elektrik sebagai fokus kajian kerana 

bidang ini merupakan bidang yang memerlukan guna tenaga kerja yang ramai iaitu 

sebanyak 33616.4 orang (Jabatan Perangkaan Malaysia, 2006).  Di samping itu, 

bidang pengajian tersebut dipilih adalah kerana jumlah kemasukan pelajar di IPT 

termasuk di Kolej Komuniti bagi bidang pengajian yang berteraskan kejuruteraan, 

pembuatan dan pembinaan menunjukkan jumlah pelajar yang paling ramai mengikuti 



 
 

 

 

bidang pengajian tersebut berbanding bidang pengajian yang lain (Indikator 

Pengajian Tinggi, 2010).  Justeru itu, adalah penting untuk melihat semula kurikulum 

yang dibangunkan di Kolej Komuniti terutamanya kurikulum di bidang pengajian 

elektrik supaya dapat melahirkan sumber tenaga kerja yang mahir dan berkompetensi 

tinggi bagi industri yang berteraskan elektrik dan elektronik. 

 
 

 
 
1.10 Limitasi Kajian 
 
 

Kajian yang dijalankan ini melibatkan dua kaedah iaitu teknik Delphi 

diubahsuai tiga pusingan dan kajian tinjauan.  Bagi teknik Delphi yang diubahsuai 

tiga pusingan, ia melibatkan hanya tujuh orang pakar di dalam bidang elektrik yang 

mempunyai pengalaman bekerja di industri dan mengajar.  Manakala bagi kajian 

tinjauan ia hanya melibatkan populasi graduan Kolej Komuniti yang tamat pengajian 

pada tahun 2013 serta pensyarah dari bidang pengajian kejuruteraan elektrik di Kolej 

Komuniti.  Selain itu, kajian tinjauan juga hanya melibatkan industri di sektor 

kerajaan dan swasta yang hanya mempunyai koliberasi dalam menyediakan latihan 

industri kepada graduan di Kolej Komuniti.   

 
 
 
 
1.11 Definisi Operasional 

 
 

Berikut merupakan definisi bagi setiap pembolehubah yang terlibat di dalam 

kajian ini : 

 
 
1.11.1 Kesepadanan Latihan 
 
 

Hartog (2000) menyatakan kesepadanan sesuatu latihan adalah merujuk kepada 

tahap latihan atau pendidikan yang diperolehi dengan keperluan pekerjaan yang diceburi.  

Manakala Di Pietro dan Urwin (2003) turut menyatakan bahawa tahap latihan dan 

pendidikan seseorang mempunyai hubungan dengan kemahiran bagi sesuatu pekerjaan. 

Kesepadanan sesuatu latihan dengan pekerjaan yang diceburi amat penting dalam 



 
 

 

 

mempengaruhi tahap kepuasan pekerjaan seseorang individu (Garcia-Espejo dan Ibanez, 

2006).  Dalam konteks kajian ini, pengkaji memfokuskan untuk mengkaji kesepadanan 

latihan dengan pekerjaan yang diceburi oleh seseorang graduan terutamanya dalam kalangan 

graduan di Kolej Komuniti. 

 
 
1.11.2 Kemahiran Teknikal 

 
 

Rosa (2000), mendefinasikan kemahiran teknikal ini sebagai yang berkaitan 

dengan prosedur, kaedah atau teknik.  Salah (2001a), pula menyatakan kemahiran 

teknikal adalah merujuk kepada kecekapan dan kefahaman dalam sesuatu aktiviti 

yang khusus, terutamanya sesuatu yang melibatkan kaedah proses atau teknik.  Salah 

(2001b), juga menyatakan bahawa kemahiran teknikal merupakan pengetahuan yang 

khusus dan keupayaan analitikal dalam penggunaan alat-alat dan teknik dalam 

disiplin tertentu.  Bagi kajian yang akan dijalankan elemen kemahiran teknikal yang 

akan dikaji adalah kemahiran umum, rekabentuk teknologi, pemasangan peralatan 

dan mesin, pengujian dan mengesan kerosakan serta penyelenggaraan 

 
 
1.11.3 Kemahiran Employabiliti 

 
 

Kemahiran employabiliti juga dikenali sebagai kemahiran generik, kemahiran 

insaniah, dan kemahiran bukan teknikal.  Yahya (2006) menyatakan kemahiran 

employabiliti adalah kemahiran yang sangat penting dalam pembangunan diri dan 

sahsiah seseorang pelajar dan pekerja serta berguna untuk melahirkan insan yang 

mampu berdaya saing.  Contoh kemahiran employabiliti ialah seperti kemahiran 

komunikasi, kemahiran berkumpulan, kemahiran berkepimpinan, kemahiran 

bekerjasama, kemahiran menyelesaikan masalah dan tidak spesifik pada sesuatu 

pekerjaan (Zuraidah et al., 2006).  Bagi kajian yang akan dijalankan ini, elemen 

kemahiran employabiliti yang akan digunakan adalah kemahiran komunikasi, 

kemahiran berfikir secara kritis, kemahiran pengurusan maklumat, kemahiran  

kepimpinan, kemahiran berpasukan dan bekerjasama, kemahiran pengurusan diri, 

kemahiran berkaitan keusahawanan dan kemahiran etika dan moral profesional. 

 
 



 
 

 

 

1.11.4 Pensyarah  

 
 

Merujuk kepada guru dan pendidik yang mengajar di institut pendidikan 

seperti sekolah, universiti, tuisyen.  Bagi kajian ini, ia melibatkan pensyarah yang 

mengajar di bidang pengajian kejuruteraan elektrik di Kolej Komuniti  

 
 
1.11.5 Industri 

 
 

Industri merujuk kepada perusahaan yang biasanya membuat atau 

menghasilkan serta mengeluarkan sesuatu barangan atau produk. Pihak Industri bagi 

kajian yang dijalankan ini merujuk kepada industri yang berasaskan elektrik dan 

elektronik yang menawarkan tempat latihan industri serta menjalinkan hubungan 

koliberasi di dalam mengadakan pelbagai program bagi graduan-graduan di Kolej 

Komuniti.  Industri yang dipilih juga akan diwakili samaada daripada pihak yang 

berjawatan pengurus, jurutera atau penyelia.  Ini bermakna pihak yang mewakili 

industri tersebut secara umumnya mempunyai informasi atau berpengalaman dalam 

menguruskan graduan-graduan dari Kolej Komuniti.  Oleh itu, mereka lebih 

mengetahui akan kebolehan serta kelemahan dari segi kemahiran yang dimiliki oleh 

graduan dari Kolej Komuniti ini. 

 
 

1.11.6 Graduan 

 
 
Graduan merujuk kepada graduan lepasan mana-mana Institusi Pengajian 

yang tamat pengajiannya.  Kajian ini melibatkan graduan di bidang pengajian 

kejuruteraan elektrik di Kolej Komuniti. 

 
 
 
 
 
 
 
 
 



 
 

 

 

1.12 Rumusan 

 
 

Bahagian ini menerangkan secara terperinci mengapa kajian ini dijalankan 

dan apakah bentuk kajian yang akan dilakukan.  Pada bahagian ini secara 

keseluruhannya akan memberi gambaran kepada pembaca berkaitan kajian yang 

akan dijalankan iaitu bagi menentukan tahap dan faktor-faktor yang mempengaruhi 

kesepadanan di antara bidang pengajian yang diikuti dengan peluang pekerjaan yang 

diceburi di dalam kalangan graduan kejuruteraan elektrik di Kolej Komuniti.  Selain 

itu, kajian ini juga bertujuan untuk mengenalpasti elemen-elemen kemahiran teknikal 

dan kemahiran employabiliti yang penting dan perlu dikuasai oleh graduan Kolej 

Komuniti serta menghasilkan model pengukuran kesepadanan kemahiran teknikal 

dan kemahiran employabiliti yang diperlukan dalam kalangan graduan kejuruteraan 

elektrik di Kolej Komuniti.  Seterusnya, melalui model kemahiran teknikal dan 

kemahiran employabiliti yang terhasil, maka dapat dikenalpasti samaada wujud atau 

tidak jurang kemahiran teknikal dan employabiliti yang penting dikuasai oleh 

graduan berdasarkan persepsi industri, pensyarah dan graduan Kolej Komuniti. 

